DJACO É LA PIANTA DÉ FAJOÙ
(Patouè dé Tchalàn Damoùn)

Y IRE UN CO UN BOTCHA QUÉ ICHTAE DAVO LA CHA MAMMA EN A UN MITE DÉ PÉRA.

Y IRON PORO É L’AON MIQUIE EUNNA VIÉYA VATCHA QUÉ FÉJAE CONTÙN MOUÌN DÉ LITSÉ. DONCA UN DJOR LA MAMMA L’AT DEUT OU CHO BOTCHA DÉ ALÉ OU MARTCHÌ VÉNDRE LA VATCHA É ATCHÉTÉ ARGUIE A MINDJÉ.

INTRÉMÌN QUÉ ALAE OU MARTCHÌ, DJACO L’AT REHCONTRÀ UN MARTCHÀN PÉ TCHUMÌN QUÉ VOLAE VÉNDRÉ-IE TSINC FAJOÙ SPÉSIAL IN TCHANDJO DA VATCHA.
DJACO SAE PA COMÈN FÉRE, MA A LA FIN L’AT DONÀ LA VATCHA OU MARTCHÀN É L’AT TORNÀ I MITE DAVO LI FAJOÙ.
LA MAMMA, CORA L’AT VIÙ LI FAJOÙ, L’AT BUTA-SE LI MAN I PÈI… Y IRE FRAN DECHPÉRÀ É L’AT CAMPÀ LI FAJOÙ FOURA DA BOURA.

LO DJOR APRÉ, DJACO L’AT TROÀ EUNNA GROUSA PIANTA LA QUE LO DJOR DÉVÀN LA MAMMA L’AE TECCÀ LI FAJOÙ.

CURIOUS COMÈN Y IRE, DJACO L’AT RAMPIÀ SU PÉ LA PIANTA TANQUE IN TSIMA OU MÉNTÉN DI NIBIE É LA L’AT VIÙ UN GRO TCHAHTÉ.

INTRÀ OU TCHAHTÉ L’AT VIÙ EUNNA GROUSA FÉMILA QUÉ L’AT PRÉDJA-IE TOT BÉ ADRET, MA L’AT DEU-IE QUÉ LO CHO OMMO Y IRE GRAMO ! DONCA L’AT FÉT CATCHÉ DJACO EN OU FOR.

APRÉ TSINA, LO GRO OMMO L’AT INDORMI-SE INTRÉMÌN QUÉ CONTAE TOUIT LI CHÈ SOT, PARÌ DJACO L’AT SORTÌ DOU FOR È L’AT IMPÌ UN SAC DÉ MONÉE D’OR.

APRÉ, L’AT TORNÀ VERS LA PIANTA DÉ FAJOÙ É L’AT TORNÀ I MITE. 

DAVO TSELLE MONÉE DJACO É LA CHA MAMMA L’AN POCHÙ ATCHÉTÉ-SE DÉ TCHOUZE A MINDJÉ PÉ UN BÉ TSO DÉ TÉN. A LA FIN LI MONÉE SON LUVRÀ. 
DONCA DJACO L’AT TORNÀ I MITE DOU GRO OMMO É L’AT CATCHA-SE.
LO GRO OMMO Y IRE IN TRIN DÉ FÉRE EUNNA CARESSA A EUNNA DJELEUNNA… Y IRE EUNNA DJELEUNNA SPÉSIALA : FÉJAE LI COCÓN D’OR ! CO TSÉT CO, CORA LO GRO OMMO L’AT VURA-SE, DJACO L’AT FÉT UN SAT É L’AT PRÉ LA DJELEUNNA IN BRATS, PO L’AT TORNÀ I MITE.

DJACO MERSÌ I COCÓN D’OR L’AT VÉGNÌ REUTCHO É L’AT FÉT UN BÉ TCHAHTÉ PÉ SE É LA CHA MAMMA. 

UN BEURT DJOR LA MAMMA DÉ DJACO L’AT VÉGNÌ MALADA, GNUN MÉDÉTSÌN COMPRÉNAE TSEN QUÉ L’AE. A SOURIAE PAMACH, Y IRE COMÈN CHTOFFA DÉ VIVRE. DJACO DONCA L’AT TORNÀ OU TCHAHTÉ DOU GRO OMMO. L’AT TORNA RAMPIÀ SU PÉ LA PIANTA, L’AT ARUVÀ OU TCHAHTÉ É L’AT CATCHA-SE EN A EUNNA CATSÉROULA.

LO GRO OMMO L’AT ARUVÀ È APRÉ AVÉ MINDJÀ, L’AT INDORMI-SE HCOUTÈN LA BÉLLA MUZICA QUÉ SORTAE DÉ EUNNA FIZA.

DJACO, LECHT COMÈN LO VEN, L’AT SORTÌ DA CATSÉROULA, L’AT PRÉ LA FIZA É L’AT ALÀ VER LA PIANTA DÉ FAJOÙ PÉ DÉCHÉNDRE, MA TSÉT CO LO GRO OMMO L’AT VIU-LO É L’AT TACA-IE APRÉ.

DJACO L’AT INVIONÀ A DÉCHÉNDRE DA PIANTA DAVO LO COR QUÉ IÉ BATAE A TSENT A L’OURA. ARUVÀ OU FON, LA FIZA L’AT COMINTSÀ A SONÌ EUNNA BÉLLA MUZICA É LA MAMMA DÉ DJACO RIAE ! Y IRE VARIÀ MERSÌ A TSELLA MUZICA !

DJACO L’AT RÉCORDA-SE DOU GRO OMMO, DONCA L’AT PRÉ EUNNA FATS É L’AT COPÀ LA PIANTA… PARÌ CO LO GRO OMMO L’AT CAMPÀ DJU PÉ UN GREUP.

BEUTTA IN ODRE LA CONTA !

